
ХXI АСР ЗАМОНАВИЙ МУЗЕЙЛАР ТАРАҚҚИЁТИНИНГ 

АСОСИЙ ЙЎНАЛИШЛАРИ 

 
Аннотация:  
 

Мазкур мақолада ХХI асрда дунё музейлари фаолиятининг 

ташкил этилиши, ривожланиш йўналишлари ҳамда уларни 

реконструкция қилиниши масалаларига эътибор қаратилинади. 

Дунёда музейларнинг маданиятларни боғловчи, уларни 

уйғунлаштирувчи роли таҳлил этилиб, музей филиалларини 

очилиши каби янги маданий феномен тажрибасининг ижобий ва 

салбий томонлари кўриб чиқилади. 

 

В данной статье уделяется внимание организации работы 

музеев, вопросам реставрации, основным направлениям развития 

мировых музеев в ХХI веке. Анализируется роль музеев в мире в 

соединении культур и их гармонизации, а также рассматриваются 

плюсы и минусы опыта нового культурного феномена, такого как 

открытие филиалов музеев. 

 

This article pays attention to the organization of the work of 

museums, the issues of restoration, the main directions of the 

development of world museums in the XXI century. In this article is 

analyzed the role of museums in the world in connecting cultures and 

their harmonization, and the advantages and disadvantages of the 

experience of a new cultural phenomenon, such as the opening of 

branches of museums. 

Кўп асрлар давомида музейлар маданий ва тарихий маскан 

сифатида ўз анъаналари ва тартиб қоидаларига эга бўлиб келди. Шу 

билан бирга музейлар фаолияти аввалги даврларда кузатилмаган 

ўзгаришларни бошдан кечирмоқда. XXI асрнинг дастлабки йигирма 

йили таҳлили шуни кўрсатмоқдаки, музейлар нафақат ўзларининг 

маданий-тарихий маскан сифатидаги ролини сақлаб қолдилар, 

балки дунё маданий ва тарихий тадқиқотлари марказларига айланиб 

бормоқдалар. 

Дунё етакчи музейлари баъзи ҳолатларда шаҳар ва 

минтақаларнинг муҳим маданий ва архитектурик марказларига 

айланиб, уларга йилига миллионлаб ташқи ва ички туристлар 

ташриф буюрмоқда. Британиянинг «The art news papers» номли 

нашрнинг маълумотларига кўра, дунёнинг энг ташриф буюрилувчи 

Лувр (Париж, Франция) , Метрополитен (Нью-Йорк, АҚШ), Хитой 

миллий музейи (Пекин, ХХР) каби музейларига йилига тахминан 8 

миллиондан ортиқ киши ташриф буюради [1, 109]. Номлари 

келтирилган уч музей турли минтақаларда жойлашганлиги ҳам 

эътиборни тортади. 

ХХ аср охири ва ХХI аср бошларида дунёнинг кўпгина 

машҳур музейларида реконструкция амалга оширилди. Архитектура 

жиҳатдан реконструкция қилишда асосий эътибор музейнинг 

«анъанавий» кўринишини сақлаб қолган ҳолда, бинонинг фойдали 

майдонини кенгайтиришга қаратилди. Натижада музейларда янги 

кўргазма заллари, меҳмонларни кутиб олиш учун майдонлар пайдо 

бўлди. Бундан реконструкцияларни дунёда амалга оширилишининг 

бир неча ижобий намуналари мавжуд. 1980-1990 йиллар оралиғида 

Катта Лувр лойиҳаси амалга оширилиб (архитектор Й.М.Пей 

ғоялари асосида), музейда янги кўргазма зали ва ташриф 

буюрувчилар учун Напалеон холи яратилди. 

1-расм. Лувр пирамидаси ва ерости савдо маркази. Ер остидан 

кўриниши. 

 

Ҳозирги кунда Берлиндаги музейлар оролида ҳам жадал 

қурилиш ишлари амалга ошиирилмоқда (лойиҳани 2028 йилгача 

тугатиш режалаштирилган). Лойиҳа тўлиқ амалга оширилши билан 

Жеймс-Симон-Галери номли музей комплекси яратилади. Лойиҳа 

машҳур британиялик архитектор Д.Чепперфильд томонидан ишлаб 

чиқилган бўлиб, уни ушбу ишга Ф.А.Штюлер музейи устунлари 

илҳомлантирган деб ҳисобланади. Берлиндаги музей оролидаги 

тўрт музейни бир-бири билан боғловчи тунеллар, шунингдек, 

паркинг, кутубхона, ресторан, дўконлар каби замонавий 

инфраструктура барпо этилади. Ушбу икки мисолдан маълум 

бўлганидек, ХХI аср замонавий музейлар соф «кўргазма 

майдони»дан барча инфраструктура ва қулайликларга эга бўлган 

замонавий мажмуаларга айланиб бормоқда [3, 21]. 

2-расм. Берлиндаги музейлар ороли. 

 

Музейлар ривожланишидаги яна бир замонавий 

йўналишлардан бири – музей филиалларининг ташкил этилишидир. 

Музей филиалларининг ташкил этилиши ички ва ташқи бўлиши 

мумкин. Кўпгина мамлакатларда музейларнинг ички филиалларини 

ташкил этиш нисбатан кенг тарқалган. Ташқи филиалларни ташкил 

этиш жараёни ташкилий жиҳатдан ҳамда иқтисодий сарф-ҳаражат 

нуқтаи назаридан анча мураккаб жараёндир. Аввало филиал ташкил 

этувчи музей дунё миқёсида машҳур бўлмоғи керак. Масалан, 1997 

йилда Нью-Йоркдаги Соломон Гугенхайм музейи Испаниянинг 

Бильбао шаҳрида ўз филиалига асос солди [4, 151]. Бу Гугенхайм 

музейининг Венеция ва Абу-Дабидан кейинги учинчи филиали 

бўлди [2, 157]. Бошқа филиаллардан фарқли равишда музей 

филиалининг очилиши билан Испаниянинг қолоқ ҳудудларидан 

бири бўлган Бильбао шаҳри маълум муддатдан сўнг ривожланиш 

бошланди. Бу ҳодисага фанда «Бильбао эффекти» деб ном берилди. 

3-расм. Бильбаодаги Гугенхайм музейи. 

Дунё миқиёсида хорижда музей филиалини ташкил 

этилишининг энг машхур намунаси сифатида Бирлашган Араб 

Амирликлари пойтахтида очилган Лувр Абу-Дабидир. Лувр Абу-

Даби музейнининг очилиши Франция ва Бирлашган Араб 

Амирликлари ўртасида кенг маданий ва иқтисодий алоқаларни 

бошлаб берди. Музей очилиши воситасида БАА ўзининг дунёда 

туристик марказ сифатида мавқеини мустаҳкамлаш бўлса, Франция 

учун анъанавий Буюк Британия таъсиридаги минтақага ўз маданий 

таъсирини кучайтириш имконияти пайдо бўлди. Шунингдек, Лувр 

Абу-Даби яратилишидаги иқтисодий манфаатлар лойиҳани амалга 

оширишда салмоқли ўринга эга бўлди. Шунинг учун Лувр Абу-

Дабини барпо этилишидан то коллекцияларни шакллантиришга 

жиддий эътибор берилди. Абу-Дабидаги музей фаолиятини ташкил 

этишда Луврдан ташқари Франциянинг бошқа машҳур 

музейларининг (д`Орсе, Родэн, Версаль ва Помпиду Марказ) 

мутахассислари ҳам жалб этилди. 

4-расм. Лувр Абу-Даби музейининг ташқи кўриниши. 

 

2017 йил 11 ноябрда Лувр Абу Даби музейи Франция 

президенти Э.Макрон иштирок этган маросимда расман очилди. 

Музей жойлашган Саадия оролида Лувр-Абу Дабидан ташқари 

Гугунхайм музейи филиали, шайх Заид Миллий тарихий музейи, 

Денгиз музейи, Амалий санъатлар музейи ва бошқа маданий 

муассасалар жойлашган. 

Лувр Абу-Даби музейи лойиҳаси архитектор Жан Нувель 

томонидан ишлаб чиқилган. 2009-2017 йилларда музей биноси 

қурилиши ва жиҳозланиши амалга оширилиб, қурилиш 

ҳаражатлари жами тахминан 600 млн. долларни ташкил этди. 2037 

йилгача Лувр Абу-Даби музейига Франс-Музейсм агентлиги 

консультация хизматларини кўрсатиш ва «Лувр» брендидан 

фойдаланиш билан боғлиқ масалаларни келишиб олдилар. 

 
5-расм. Лувр Абу-Даби музейи жойлашган Саадият ороли 

умумий кўриниши. 

Дунё миқиёсида машҳур музейлар филиалларининг ташкил 

этилиши шубҳасиз ижобий ҳодиса ҳисобланади. Шу билан бирга 

музей филиалларини бошқа ҳудудларда очилиши «Пицерия 

франшиза»си эмаслигини унутмаслик лозим. Филиалларни барпо 

этишда музей биноси билан бир қаторда, музей коллекцияларига 

ҳам эътибор бериш керак. Музей филиаллари ўзларининг доимий 

коллекцияларига эга бўлмоғи лозим. Агар филиал музей бунга эга 

бўлмаса, у туристларни жалб қилувчи чиройли ном ва биногина 

бўлиб қолади. Музей филиалларини ташкил этишда уларнинг сони 

ҳам муҳим ҳисобланади. Филиаллар сонининг ортиб бориши улар 

фаолиятга салбий таъсир ҳам кўрсатиши мумкин. Гугенхайм 

музейининг Бильбаодаги филиали жамоатчиликка қизиқ бўлиши 

мумкин. Лекин бу музейнинг 5чи ёки 7чи клони унчалик қизиқ 

бўлмаслиги мумкин. 

Демак, филиаллар музейлар иерархиясида ўзининг ўрнини 

топиши учун соҳа инновацияларидан фойдаланиш керак. Агар 

музей филиаллари муваффақиятли фаолиятни бошласа, бу ҳолат 

ҳудуднинг маданий-маърифий ва иқтисодий ютуғи бўлади. 

Юқорида номи келтирилган Лувр Абу-Даби музейида айнан 

ютуқлар мажмуаси намоён бўлди. БАА бу лойиҳа орқали дунё 

ҳамжамиятига мамлакатнинг модернизация йўлига кирганлиги ва 

очиқлигини кўрсатиб берди. Шунингдек, БААда Лувр мактаби ва 

Париж IV Сорбонна Университети билан ҳамкорликда «Музей 

касблари» ихтисослигида магистрлик йўналишлари очилди. 

Лувр музейининг Франция шимолидаги Ланс шаҳрида ёки 

С.Гуггенхейм музейининг испаниянинг Бильбао шаҳрида 

филиалларининг очилиши бир пайтлар депрессив ҳисобланган 

ҳудудларни яна ривожланишига имкон яратди. Масалан, 

Франциянинг кўмир қазиб чиқариш марказларидан бири 

ҳисобланган Ланс шаҳри кўмир шахталари ёпилиши муносабати 

билан ўтган асрнинг 60-йилларидан бошлаб инқирозга юз тута 

бошлади. 2004 йилда Ланснинг Лувр музейи филиалини 

жойлаштириш конкурсида ғалаба қозониши шаҳар тарихида янги 

саҳифани очиб берди [1, 111]. Ланс ҳозирги кунда Франциянинг 

жадал ривожланаётган шаҳарлар қаторига киради. 

6-расм. Лувр Ланс музейи. 

 

ХХI аср музейлар ўзининг маданий-тарихий таъсирида глобал 

институцияларга айланди. Музейлар мамлакатларни маданий-

тарихий боғловчига хамда давлат маданий сиёсатининг бош 

воситачиларидан бирига айланди. Замонавий давр музейлари ҳар 

қачонгидек ташриф буюрувчилар қизиқишларини инобатга 

олмоқда. Кўпгина мамлакатларда музейлар маданий-тарихий 

туризмнинг муҳим объектларига айланди. 

